Увага!
1. Згодна з рашэннем ККББ, матэрыялы тыдня малітваў аб адзінстве хрысціянаў у гэтым годзе прадстаўляюць толькі тэмы кожнага дня за выключэннем суботы 22 студзеня, калі найчасцей адбываецца малітоўная сустрэча прадстаўнікоў розных канфесій.
2. Для правядзення набажэнства неабходна:
2.1. У касцёле інсталяваць імітацыю неба, напр., на сцяне развесіць сіняе палатно.
2.2. У верхняй частцы палатна замацаваць зорку.
2.3. Падрыхтаваць пяць меншых зорак. Лектары пасля прачытання заклікаў малітвы вернікаў падыходзяць да імітацыі неба і ўмацоўваюць на ёй зорку.
Тыдзень малітваў АБ адзінствЕ хрысціянаў

18–25 студзеня 2022 г.
«Мы бачылі зорку Ягоную на ўсходзе і прыйшлі пакланіцца Яму» (Мц 2, 2)
Матэрыялы на сёлетні Тыдзень малітваў аб адзінстве хрысціянаў былі падрыхтаваныя Радай Касцёлаў Блізкага Усходу і зацверджаны Сусветнай Радай Касцёлаў і Папскай радай спрыяння хрысціянскаму адзінству.

Тэмы паасобных дзён Тыдня малітваў аб адзінстве хрысціянаў на 2022 год гучаць наступным чынам:

1-ы дзень, 18 студзеня: «Мы бачылі зорку Ягоную на ўсходзе» (Мц 2, 2)
Падымі нас і прыцягні да свайго дзівоснага святла

2-і дзень, 19 студзеня: «Дзе народжаны Кароль юдэйскі?» (Мц 2, 2)

Пакорнае кіраванне разбурае муры і будуе з любоўю
3-і дзень, 20 студзеня: «Пачуўшы гэта, кароль Ірад занепакоіўся, і ўвесь Ерузалем з ім » (Мц 2, 3)

Прысутнасць Хрыста пераварочвае свет дагары нагамі
4-ы дзень, 21 студзеня: «І ты, Бэтлеем <…> нічым не меншы » (Мц 2, 6)

Хоць малыя і церпячыя, ні ў чым не маем нястачы

5-ы дзень, 22 студзеня: «Зорка, якую бачылі на ўсходзе, ішла перад імі» (Мц 2, 9)

Ведзеныя адным Панам
6-ы дзень, 23 студзеня: «Убачылі Дзіця з Марыяй, Маці Яго. Упаўшы, пакланіліся Яму» (Мц 2, 11)
Сабраныя ў праслаўленні вакол Аднаго Пана
7-ы дзень, 24 студзеня: «Адчыніўшы скарбніцы свае, ахвяравалі Яму дары: золата, кадзіла і міра» (Мц 2, 11)

Дары супольнасці
8-ы дзень, 25 студзеня: «Адышлі ў сваю краіну іншай дарогай» (Мц 2, 12)

Мінаючы вядомыя дарогі падзелу да новых Божых сцежак
Пяты дзень
22 студзеня 2022 г.

Тэма дня:
«Зорка, якую бачылі на ўсходзе, ішла перад імі» (Мц 2, 9)

Ведзеныя адным Панам
1. УВОДЗІНЫ Ў НАБАЖЭНСТВА
Набажэнства падкрэслівае неабходнасць пераходу ад размоваў пра адзінства, справядлівасць і міласэрнасць да дзеяння і канкрэтнага ўключэння ў справы адзінства, справядлівасці і міласэрнасці ў нашым асабістым жыцці і ў жыцці нашых супольнасцяў.

ПАРАДАК НАБАЖЭНСТВА
С — святар, В — вядучы, Л — лектар, У — усе 
ПЕСНЯ
(Падчас спеву песні працэсія накіроўваецца да алтара.)
2.1. ПРЫВІТАННЕ
С – У імя Айца і Сына, і Духа Святога.

У – Aмэн.

С – Ласка і супакой ад Бога, які нас паяднаў з сабою праз Хрыста,

няхай будзе з вамі ўсімі.
У – I з духам тваім.

С – Як хрысціяне з многіх супольнасцяў, мы збіраемся тут, каб маліцца аб адзінстве. У гэтым годзе тэмай Тыдня малітваў аб адзінстве хрысціянаў, абранай хрысціянскімі супольнасцямі Блізкага Усходу, з’яўляюцца словы з Евангелля паводле Мацвея пра пакланенне Мудрацоў: «Мы бачылі зорку Ягоную на ўсходзе і прыйшлі пакланіцца Яму» (Мц 2, 2). Бэтлеемская зорка — адна для ўсіх хрысціянаў, і яна ўсіх вядзе да Езуса. Калі мы, разрозненыя, будзем бліжэй да Хрыста, то будзем таксама бліжэй адны да другіх. Менавіта гэтага патрабуе сучасны падзелены канфліктамі свет.
Скіруйма позірк на зорку, якую на ўсходзе ўбачылі мудрацы, і дазволім, каб яна вяла таксама і нас. Пойдзем перад аблічча Бога з падзякай і радасцю, несучы з сабою пакуты ўсіх хворых, церпячых, сапхнутых на ўзбочча грамадства, бежанцаў і вырваных са свайго асяроддзя, ведаючы, што Бог можа рассеяць нашую цемру сваім святлом. Каб, молячыся сёння аб адзінстве Касцёла, і мы, і нашыя супольнасці, таксама былі светачамі, якія вядуць іншых да Езуса Збаўцы.
2.2. ГІМН ДУХУ СВЯТОМУ (спявае хор)

2.3.MАЛІТВА ПАКАЯННЯ
С – Умілаваныя браты і сёстры, вызнаем перад Панам, што мы зграшылі, і папросім аб прабачэнні, каб нашая малітва была прыемнай Богу.
В – Спагадлівы Божа,

Ты выбраў нас, каб мы пасвілі Твой статак. Езус, Твой Сын, вучыў нас паступаць справядліва. Мы ўсведамляем, што ў нашым служэнні часам мы паступалі несправядліва ў дачыненні да тых, каго Ты нам даверыў, і занядбалі нашае пакліканне. Гэта прывяло да таго, што некаторыя адвярнуліся ад Цябе і Касцёла.

Хор - Kyrie eleison.

У – Kyrie eleison.

В – Любячы Божа,

Ты сабраў нас як членаў сваёй аўчарні. Езус, Твой Сын, вучыў нас любіць адзін аднаго на знак таго, што мы Яго вучні. Вызнаем, што не заўсёды выконвалі Яго загад любові: лічылі людзей з іншых Цэркваў супернікамі; мелі варожасць адзін да аднаго і марудзілі з прабачэннем; ігнаравалі патрэбы сясцёр і братоў; выключалі тых, хто не падзяляе нашага пункту гледжання. Такім чынам сваімі паводзінамі мы ўмацоўвалі муры, якія падзяляюць нас.

Хор - Kyrie eleison.

У – Kyrie eleison.

В – Ласкавы Божа,

Ты даручыў нам, каб мы зрабілі наш супольны дом месцам справядлівасці для ўсіх. У сваёй шчодрай любові Ты пасылаеш дождж на справядлівых і несправядлівых і ў Езусе вучыш нас любіць усіх людзей без адрозненняў. Вызнаем, што не захоўвалі гэтага вучэння: не шанавалі нашых бліжніх; пашыралі няпраўду ў сродках інфармацыі; прычыніліся да парушэння грамадскага ладу. З-за нашых паводзінаў свет можа стаць бясплоднаю зямлёю, якая перастане нараджаць Тваю справядлівасць для ўсяго стварэння. 
Хор - Kyrie eleison.

У – Kyrie eleison.
С – Няхай змілуецца над намі Бог Усемагутны і, адпусціўшы нам грахі, прывядзе нас да жыцця вечнага.
У – Aмэн.

2.4.ЧЫТАННЕ БОЖАГА СЛОВА
ПЕРШАЕ ЧЫТАННЕ::


Зых 13, 17 – 14, 4
Шлях да Чырвонага мора

Чытанне Кнігі Зыходу 

Калі фараон адпусціў народ, Бог не павёў яго шляхам праз зямлю філістымлянаў, хоць гэта было блізка, бо сказаў Бог: «Каб не пашкадаваў народ, убачыўшы войны, і не вярнуўся ў Егіпет». Таму Бог павёў народ шляхам праз пустыню да Чырвонага мора. Сыны ж Ізраэля выйшлі ўзброеныя з зямлі егіпецкай. А Майсей узяў з сабою косткі Юзафа, таму што Юзаф заклінаў сыноў Ізраэля, кажучы: «Наведае вас Бог, і вы забярэце з сабою косткі мае адсюль».

Тады выйшлі яны з Сукота і раскінулі лагер у Этаме, на краі пустыні. А Пан ішоў перад імі ў воблачным слупе, каб указваць дарогу днём, а ноччу – у вогненным слупе, каб весці іх, каб яны маглі ісці днём і ноччу. Няспынна ішоў перад народам воблачны слуп удзень, а вогненны – уначы.

І прамовіў Пан да Майсея, кажучы: «Скажы сынам Ізраэля, каб яны вярнуліся і раскінулі лагер перад Пі-Хахіротам, паміж Мігдолам і морам, насупраць Баал-Цэфона. Перад ім паставіце лагер каля мора. І фараон скажа пра сыноў Ізраэля: “Яны заблукалі ў краі, пустыня замкнула іх”. 

Я ж зраблю жорсткім сэрца фараона, і ён пагоніцца за імі, і Я праслаўлюся дзякуючы фараону і ўсяму ягонаму войску, і пазнаюць егіпцяне, што Я – Пан». І зрабілі так.

Гэта слова Божае.

РЭСПАНСАРЫЙНЫ ПСАЛЬМ: 


Пс 121 (120)
Рэфрэн: Дапамога мая ад Пана, які стварыў неба і зямлю.

Падымаю вочы свае да вышыняў: *

адкуль прыйдзе мая дапамога?

Дапамога мая ад Пана, *

які стварыў неба і зямлю.

Рэфрэн: Дапамога мая ад Пана, які стварыў неба і зямлю.

Ён не дасць пахіснуцца назе тваёй, *

не задрэмле той, хто цябе сцеражэ.

Не дрэмле і не спіць *

той, хто сцеражэ Ізраэль.

Пан сцеражэ цябе, *

Пан – твой цень, Ён праваруч цябе.

Рэфрэн: Дапамога мая ад Пана, які стварыў неба і зямлю.

Удзень сонца не ўдарыць цябе, *

ні месяц ноччу.

Пан захавае цябе ад усякага зла, *

будзе берагчы душу тваю.

Пан будзе сцерагчы выйсце тваё і вяртанне *

цяпер і навекі.

Рэфрэн: Дапамога мая ад Пана, які стварыў неба і зямлю.

СПЕЎ ПЕРАД ЕВАНГЕЛЛЕМ
Акламацыя: Aллелюя, аллелюя, аллелюя.
Слова Тваё, Пане, гэта праўда,

асвяці нас праўдаю Тваёю.

Акламацыя: Aллелюя, аллелюя, аллелюя.

ЕВАНГЕЛЛЕ: 




Мц 5, 7–10
+ Чытанне святога Евангелля паводле Мацвея
Шчаслівыя міласэрныя, бо яны спазнаюць міласэрнасць.

Шчаслівыя чыстыя сэрцам, бо яны Бога ўбачаць.

Шчаслівыя міратворцы, бо яны будуць названыя сынамі Божымі.

Шчаслівыя, каго пераследуюць за справядлівасць, бо іх ёсць Валадарства Нябеснае.
Гэта слова Пана.

2.5.ПРАМОВЫ ЎДЗЕЛЬНІКАЎ

Пасля кожнай прамовы кароткі спеў.
2.6. ВЫЗНАННЕ ВЕРЫ 


Пар. Клс 1, 12–20
С – Вызнаем веру, перададзеную нам Апосталамі:

У – Мы дзякуем Богу і Айцу, які паклікаў нас да ўдзелу ў спадчыне святых у святле, які вызваліў нас з-пад улады цемры і прывёў у Валадарства ўмілаванага Сына свайго, у якім мы маем адкупленне і адпушчэнне грахоў. Ён з’яўляецца вобразам нябачнага Бога, першародным сярод усялякага стварэння. 

Бо ў Ім было створана ўсё, што на нябёсах і на зямлі, бачнае і нябачнае: ці троны, ці панаванні, ці начальствы, ці ўлады — усё праз Яго і для Яго створана.
Ён ёсць раней за ўсё, і ўсё трывае ў Ім. Ён — Галава Містычнага Цела. 
Ён — пачатак, першародны з мёртвых, каб Ён ва ўсім меў першынство. 
Бо спадабалася Айцу, каб у Ім жыла ўся паўната і каб праз Яго прымірыць з сабою ўсё, і зямное, і нябеснае, усталяваўшы мір праз кроў Ягонага крыжа. Амэн.

2.7. Дзяленне святлом Хрыста (Малітва вернікаў)
На развешаным сінім палатне, якое прадстаўляе начное неба, змешчана вялікая зорка. Лектары пасля прачытання закліку агульнай малітвы вешаюць на палатно сваю зорку.

С – Зорка прывяла мудрацоў да Хрыста. Сёння гэтая зорка сімвалізуе прысутнасць Хрыста, які нам аб’явіўся, і чыё святло нас апраменьвае. Як мудрацы ішлі за зоркаю ў Бэтлеем, так мы сёння збіраемся пад гэтаю зоркаю, запальваючы ў небе нашыя ўласныя зоркі і далучаючы асабістыя дары і малітвы ў інтэнцыі адзінства Касцёла. Няхай сведчанне, якое мы супольна даем, імкнучыся да гэтай мэты, вядзе ўсіх да пазнання Хрыста. З верай і даверам мы прыходзім з малітвай да Бога — Айца і Сына, і Духа Святога.
Л-1 – Мудрацы прыбылі з Усходу, каб ушанаваць Уцелаўлёнага Бога і прынесці Яму асаблівыя дары, кожны ў адпаведнасці са сваімі звычаямі і паходжаннем. Молімся сёння за ўсе хрысціянскія супольнасці ва ўсім свеце, такія розныя ў выразе веры і традыцыях. Пане, просім Цябе, захавай хрысціянаў, асабліва на тых абшарах свету, дзе іх прысутнасці і прабыванню пагражае насілле і ўціск.
У – О Пане, выслухай нашую малітву.
Л-2 – Першыя гады жыцця Езуса былі азмрочаны небяспекай ад Ірада і разнёю, учыненаю па загадзе гэтага дэспата. Молімся за дзяцей, якія жывуць у месцах, дзе льецца нявінная кроў, дзе па-ранейшаму не знікае насілле і адчуваюцца яго наступствы. Умацуй, о Пане, повязі адзінства і ўзаемнай любові паміж нашымі Касцёламі і дапамажы нам супольна працаваць і седчыць пра Тваё святое Імя. Запалі ў нас патрэбу няспыннай працы ў абарону прыгнечаных і для далучэння маргіналізаваных. Умацуй нас, каб мы супольна супрацьстаялі тыраніі і ўціску рэжымаў на шляху да здзяйснення Твайго Валадарства сярод нас.
У – О Пане, выслухай нашую малітву.

Л-3 – Пасля адведзін мудрацоў Святая Сям’я вырушыла ў дарогу праз пустыню як бежанцы, каб бяспечна пасяліцца ў Егіпце. Молімся за ўсіх бежанцаў і перамешчаных асоб. Дай нам, Пане, дух спачування, каб мы былі гасціннымі да выгнаных са сваіх дамоў, і дай нам дух сардэчнага прыняцця тых, хто шукае бяспечнага прытулку.

У – О Пане, выслухай нашую малітву.

Л-4 – Нараджэнне Езуса стала добрай навіной для ўсіх, з’яднала людзей розных рас, народаў і рэлігій ва ўшанаванні святога Дзіцяці. Молімся, каб мы рабілі высілкі і імкнуліся да гармоніі і дыялогу з іншымі рэлігіямі: Пане, дай нам пакору і цярплівасць, каб мы ішлі разам з іншымі з пашанай да іх шляху.

У – О Пане, выслухай нашую малітву.

Л-5 – Мудрацы вярнуліся ў сваю краіну іншай дарогай, адрознай ад той, па якой прыйшлі. Молімся за нашыя Касцёлы ў гэтым зменлівым свеце: Пане, дапамажы нам знайсці новыя і творчыя спосабы ісці за Табою і сведчыць пра Цябе, каб свет паверыў.
У – О Пане, выслухай нашую малітву.

С – Калі мудрацы ўбачылі святое Дзіцятка, яны напоўніліся вялікай радасцю. Ойча Нябесны, скіруй нашыя вочы на Нованароджанага, каб мы не згубілі нашай дарогі.

З’яднай нас у Пану Езусе, які ёсць дарога, праўда і жыццё і які навучыў нас так маліцца:

2.8. МАЛІТВА ПАНА
С – Молімся, як навучыў нас Пан наш Езус Хрыстус.
У – Ойча наш, каторы ёсць у небе, свяціся iмя Тваё, прыйдзi Валадарства Тваё, будзь воля Твая як у небе, так i на зямлi. Хлеба нашага штодзённага дай нам сёння, і адпусцi нам правіны нашы, як i мы адпускаем вiнаватым нашым, і не ўводзь нас у спакусу, але збаў нас ад злога. Амэн.
2.9. MАЛІТВА 
С – Молімся.
О Пане, наш Божа і Ойча, Ты спаслаў зорку, каб яна прывяла мудрацоў да твайго Адзінароднага Сына. Умацуй нашую надзею на Цябе і дай нам няспынна адчуваць, што Ты ідзеш з намі і чуваеш над сваім народам. Навучы нас ісці за натхненнямі Твайго Святога Духа, нават калі дарога здаецца дзіўнай, каб мы маглі быць даведзеныя да нашага адзінства ў Езусе Хрысце, Святле свету. Адкрый нашыя вочы на Твайго Духа і дадай упэўненасці нашай веры, каб мы маглі вызнаваць, што Езус — наш Пан, ушаноўваць Яго і радавацца ў Ім так, як зрабілі гэта мудрацы ў Бэтлееме.

У – Aмэн.
3.РАССЫЛАННЕ
С – Няхай Бог аточыць вас сваёю любоўю

і ўчыніць, каб сыходзіла з вас дабрыня.

Няхай Бог распаліць у вас адвагу

і пераменіць у прылады сваёй справядлівасці і міру.

Няхай Бог адорыць вас пакорай

і дасць вам трываласць у падтрымцы адзінства.
У — Амэн.
С – Супакой усёй супольнасці і любоў,

і вера ад Бога Айца і Пана Езуса Хрыста.

Ласка няхай сыдзе на тых,

хто нязгаснаю любоўю адорвае нашага Пана Езуса Хрыста.

У – Амэн.
С – Ідзіце ў супакоі Хрыста.
У – Дзякуем Пану Богу.
Удзельнікі выходзяць, а хор спявае адпаведную песню.

